Шматко Яніна Людвікаўна нарадзілася ў весцы Падбалоцце Зэльвенскага района  Гродзенскай вобласці ў 1947 годзе. Бацькі Сідорка Людвік Людвікавіч і маці Алена Казіміраўна выхавалі трох сыноў і дзвюх дачок. Цяжка, але дружна жыла сям’я. У кожнага былі свае абавязкі, кожны вучыўся рабіць справу сумленна. Усё гэта ад мудрых і працавітых бацькоў. Маці – чулая, ласкавая і вельмі спрытная да працы. Яна не баялася выпрабаванняў, хоць і прадказала ёй маці, што цяжка будзе ў вялікай сям’і. 

 Тата заўседы быў заняты работай: то нешта майстраваў, то то вырабляў аўчынку, то катаў валенкі. А гэта чалавек, які пайшоў на фронт і дайшоў да Берліна. Мае ўдзячнасць Вярхоўнага Галоўнакамандуючага Маршала Савецкага Саюза тав. Сталіна за прарыў абароны немцаў у наступленні на Берлін. Вось у такой сям’і і нарадзілася дзяўчынка Яніна. Надышоў 1953 год, і яна адправілася ў Падбалоцкую базавую школу,у  якой правучылася да 1960 года. Яніна Людвікаўна з павагай і цеплынёй успамінае сваіх настаўнікаў: Жукоўская Ніна Іванаўна была арганізатарам школьнай самадзейнасці, умела зацікавіць школьнікаў, цікава выкладала рускую мову і літаратуру. Любоў да роднай беларускай мовы і літаратуры прывіла Ачапоўская Ганна Іванаўна .

У 1960 годзе Яніна Людвікаўна пайшла ў Крамяніцкую сярэднюю школу, якую закончыла ў 1964 годзе. Класнага кіраўніка Жамойціну Тэрэзу Адамаўну (Хмілеўскую) помніць і вельмі паважае. 

У1969 годзе паступіла ў Мінскі дзяржаўны  педагагічны інстытут імя М.Горкага на факультэт бібліятэказнаўства і бібліяграфіі. Пасля яго заканчэння працаваць давялося і ў сельскай, і ў раённай бібліятэках. Самы працяглы перыяд працы –у СШ №2 г.п. Зэльва.
Ці лёгка зараз працаваць у бібліятэках, а ў школьных увогуле? Кніжныя фонды папаўняюцца слаба і нерэгулярна, аб падпісных выданнях толькі марыць можна. Ды і нямногія школьнікі могуць выпісаць цікавае пазнавальнае выданне. Колькі трэба выдумкі, натхнення, любові да кнігі і дзяцей, каб зацікавіць юных чытачоў літаратурай у наш прагматычны час. Яна не проста выдавала патрэбную літаратуру, а яшчэ абавязкова падказвала пра навінкі, нешта раіла  настаўніку і вучню. 

Лекторыі для бацькоў, віктарыны, літаратурныя гульні і вечары, гасцёўні, для якіх яна пісала сцэнарыі, урокі бібліятэчнай граматнасці, Тыдні дзіцячай кнігі, навукова-практычныя канферэнцыі і шмат што іншае ў яе творчай скарбонцы - усе формы работы падуладны школьнаму бібліятэкару. Яна ніколі не лічылася з асабістым часам, дома працавала над сцэнарыямі новых мерапрыемстваў, ажыццяўляць якія дапамагаў школьны клуб «Спадчына». 
У 2002 годзе Яніна Людвікаўна пайшла на заслужаны адпачынак. Калектыў школы цёпла развітваўся з ёю.Былі выказаны  пажаданні і далей супрацоўнічаць з гэтай цудоўнай жанчынай.

 Юбілейная ўрачыстасць з нагоды 55-годзя з дня нараджэння.
У адным са сваіх інтэрв’ю Яніна Людвікаўна сказала, што ёй як бібліятэкару “вельмі хочацца, каб дзеці сустракалі як мага больш цікавых і цудоўных людзей.” Аднойчы ў Зэльвенскай СШ № 2, дзе яна тады  працавала, рыхтаваліся да Тыдня кнігі. 3 гэтай нагоды  яна запрасіла паэта-земляка Уладзіміра Мазго. 3 нецярпеннем чакалі яго ў роднай школе дзеці і настаўнікі. Хацелася зрабіць прыемнае госцю, і Яніна Людвікаўна знайшла яго верш «Вяртанне», прысвечаны памяці ягоных бацькоў. Мясцовага кампазітара Аляксандра Сямёнчыка таксама ўразілі словы, і ён напісаў цудоўную песню, якую выканала на першай сустрэчы Уладзіміра Мазго з вучнямі школы таленавітая салістка Станіслава Прызван. Так адзін талент аб’яднаў  вакол сябе іншыя, і нарадзілася сапраўдная песня.

3 той пары Уладзімір Мазго стаў частым госцем у школе. Спатканні былі розныя, аднак сустрэча ў 2003 годзе  аказалася незвычаннай. Адной з тых, што запамінаюцца на ўсё жыццё.

А пачалося ўсё, як і сцвярджаў Р.Раждзественскі, з любові.З не-звычайнай любасці Ул.Мазго да сваёй зямлі, да землякоў. У час адной з  сустрэч ён паведаміў, што мог бы запрасіць да нас вядомых дзеячаў культуры Беларусі. У вірлівым сталічным жыцці паэт многіх з іх сустракае, добра ведае. 3 адным разам працуе ў выдавецтве "Мастацкая літаратура", з другімі стварае песні, з трэцімі жыве побач... І яго, як кажуць, злавілі на слове. Прапанавалі ў месяцы яго нараджэння—сакавіку— арганізаваць "Зэльвенскія сакавіны" з удзелам вядомых у Беларусі людзей. Выбар —за ім, а мы прымем яго сяброў з вялікай радасцю.

Пра тое, як удавалася Уладзіміру Мінавічу ўгаворваць сяброў кінуць неадкладныя справы і за свой кошт прыехаць у няблізкае ад сталіцы правінцыйнае мястэчка, ён, вядома, не расказваў. Але ж мы і самі добра разумеем, якая гэта няпростая справа. У творчых людзей кожны дзень на ўліку. А тут трэба было планы некалькіх творцаў прывесці да аднаго знамянальніка.

Так  пачалося  знаёмства  з сябрамі паэта. Неяк ён прыехаў у школу з галоўным рэдактарам выдавецтва «Мастацкая літаратура» Ул. Маруком, кампазітарам А. Елісеенкавым, які стварыў некалькі песень на словы Ул. Мазго.

Запрашалі ў школу вядомых землякоў, паэтаў і пісьменнікаў - Алену Таболіч, Міхася Скоблу, Валянціна Дубатоўку, Юрку Голуба, Уладзіміра Ягоўдзіка, наладжвалі прэм’еры іх новых кніг. І кожную такую сустрэчу Яніна Людвікаўна арганізоўвала так, што вучні сапраўды адчувалі «пах дажджу і водар роднай Зэльвеншчыны».

Падобныя сустрэчы часта адбываліся і ў рамках завочных падарожжаў па Зэльвеншчыне. Да прыкладу, «ехалі» ў Збляны - на радзіму вядомага акадэміка А. Жэбрака. Як тут не згадаць пра таго ж  Ул. Мазго, які пэўны час жыў у вёсцы Бярэжкі, што ляжыць па дарозе да Зблян.

«Едуць» ў Зенькаўцы - згадваюць пра Алену Таболіч з вескі Горна і пра Антаніну Хатэнка, якую ў дзяцінстве паіла крынічнай вадой зэльвенская зямля, і пра Юрку Голуба і г.д.

«Былі ў Сынковічах», — гаварылі пра Сяргея Чыгрына, які працаваў там, пісаў пра знакамітую Сынкавіцкую царкву-помнік. Запрасілі на сваё падарожжа Сяргея Мікалаевіча. Акрамя сваёй кнігі, ён прывёз на сустрэчу і кнігу М. Скоблы «Краса і сіла». А ў Дзярэчыне сустракаліся з яго ўраджэнцам В. Дубатоўкам, прыроджаным хутаранцам М. Скоблам, П. Марціноўскім і іншымі.

Прапагандуючы прыродазнаўчыя веды, як было не запрасіць у госці знаўцу прыроды, галоўнага рэдактара часопіса «Лесавік» Ул. Ягоўдзіка. Кожная такая сустрэча абагачае дзяцей, пашырае іх кругагляд.

У 2005 годзе па ініцыятыве Яніны Людвікаўны  сярэдняя школа №2 зноў прымала гасцей. Упершыню наведалі Зэльвеншчыну паэт-лірык Леанід Дранько-Майсюк, паэт-бард Эдуард Акулін, празаік Барыс Пятровіч (Сачанка). Суправаджалі іх добра знаёмыя ў Зэльве Сяргей Чыгрын і Міхась Скобла. Яны кранулі ўсіх прысутных і замілаванасцю да роднага слова, і веданнем мноства сваіх і чужых вершаў, і акцёрскім майстэрствам, з якім чыталіся творы, і ўменнем валодаць залай... І шчырасцю, адкрытасцю да незнаёмых людзей. Як добра, што мы маем магчымасць сустракацца з людзьмі, што стаяць на вяршынях нашай культуры. І ўсё гэта – дзякуючы старанню цудоўнай жанчыны Яніны Людвікаўны Шматко.
             Шмат гадоў Яніна Людвікаўна супрацоўнічае з газетай “Праца”. На працягу апошняга дзесяцігоддзя яна, чалавек актыўнай жыццёвай пазіцыі, натура творчая і таленавітая, вядзе на старонках названага перыядычнага выдання ў рубрыцы “Твае людзі, Зэльвеншчына” цікавы расповяд пра лепшых сыноў і дачок нашай малой Радзімы. Дзякуючы ёй, перад  шырокім  колам  чытачоў  паўсталі лёсы такіх настаўнікаў, як Жамойдзік Г.Ф., Кароза А.С., Сцяцко В.У.,   Пузач І.С.,   Лагунова Т.І.,   Сідорка А.К.,   Гарчычка Н.В., Пасюк С.А., Манько У.П., Шэўчык С.В, настаўніцкай дынастыя Лізуновых, арганізатара РАА Пазняк З.Ф. і многіх іншых. З – пад яе пяра выходзяць не проста біяграфіі: калі і дзе нарадзіўся, якую навучальную ўстанову скончыў… Ёй дадзены талент  падмячаць самае істотнае  і ўменне па – мастацку выразна раскрыць асобу чалавека на паперы, таму яе артыкулы чытаюцца, як сапраўдныя мастацкія творы. 
              Шмат цёплых слоў знаходзім у артыкулах, прысвечаных сярэдняй школе  №2 г.п. Зэльва, з якой непарыўна звязаны лёс Яніны Людвікаўны. Многа сказана ёю аб падрастаючым пакаленні, якое багата на таленты. Артыкул “З сям’і адораных” (“Праца” ад 1 чэрвеня 2004 года ) расказвае нам аб юнай спявачцы, адной з лепшых вучаніц школы Данілюк Юліі. Цэлы разварот у газеце ад 31 снежня 2004 года займае аповяд пра маладую мастачку Камарову Вераніку і яе настаўніцу Яўтухоўскую Ж.І.
                Не толькі настаўнікі і іх вучні з’яўляюцца героямі Яніны Людвікаўны. Не абышла яна ўвагай і бібліятэкараў школ і сельскіх саветаў Зэльвеншчыны.  Цікава расказала пра дзейнасць Цэнтральнай раённай бібліятэкі ў №58 за 2005 год у артыкуле “Жыве кніга – жыве і нераўнадушны да яе чалавек”.
               Яна адной з першых загаварыла на старонках “Працы” аб лёсе кнігі ў 21 стагоддзі і чытацкай актыўнасці дарослых і дзяцей. Артыкул Яніны Людвікаўны “XXI век і сямейнае чытанне: быць ці не быць?”, змешчаны ў газеце ад 24 снежня 2004 года, выклікаў шырокі рэзананс.
                 У той час, калі Яніна Людвікаўна працавала бібіліятэкарам у СШ №2 г.п. Зэльва, на старонках “Працы” пастаянна друкаваліся звесткі аб навінках літаратуры ў школьнай бібліятэцы, аб памятных датах і юбілеях беларускіх пісьменнікаў. І зараз, стаўшы ўжо пенсіянеркай, яна працягвае сачыць за новымі творамі, якія з’яўляюцца ў перыядычным друку і выходзяць з друкарняў, знаёміць з імі чытачоў і выступае з рэцэнзіямі, як сапраўдны літаратуразнаўца. Ацэнкі, якія Яніна Людвікаўна дае мастацкім творам, уражваюць на толькі сваім прафесіянальным падыходам, але і “чалавечым”. 
           Занепакоена Яніна Людвікаўна  захаваннем нацыянальных традыцый і культурнай спадчыны. Так, у “Працы” ад 15 студзеня 2000 года ў артыкуле “У пошуках сваіх каранёў” яна закранае тэму гістарычнай памяці народа.  З мэтай прыцягнення ўвагі да гэтых пытанняў асвячае на старонках газеты дзейнасць краязнаўчых музеяў зэльвенскіх школ, выступае з артыкуламі, прысвечанымі нацыянальным святам і абрадам. 
              Бог надзяліў Яніну Людвікаўну і талентам вершаскладальніка, які праявіўся вельмі рана, але найбольш яскрава раскрыўся ўжо ў сталыя гады. Яе заўсёды вабіў свет мастацтва, асабліва захаплялі вершы. Маленькая Яня была зачаравана іх паэтыкай і мілагучнасцю, таму невыпадкова звязала свой лёс з кнігамі і ніколі аб гэтым не пашкадавала. У царстве кніг яна стала сапраўднай каралевай, здольнай адказаць на любое пытанне, хутка знайсці любы твор, параіць і дапамагчы з’арыентавацца ў неабсяжным акіяне мастацкай літаратуры. Бібліятэчны гурток пад кіраўніцтвам Яніны Людвікаўны заўсёды быў папулярны сярод вучняў, а мерапрыемствы, якія  яна ладзіла, уражвалі не толькі вучняў, але і настаўнікаў, і бацькоў.
            Паэтычныя творы Яніны Людвікаўны спачатку гучалі толькі ў школе на святах і  дома - для родных  і блізкіх, затым яна пачала друкавацца на літаратурнай старонцы “Працы” “Зоры над Зяльвянкай” і ўвайшла ў аднайменнае літаратурнае аб’яднанне, а з 2006 года стала яго кіраўніком.
            З – пад пяра Яніны Людвікаўны выходзяць творы рознай тэматыкі і жанраў. Вялікая нізка вершаў прысвечана сям’і і сямейнаму выхаванню. Так, “Сучасная сямейная байка” вучыць маладых пазбягаць канфліктаў , быць больш цярпімымі і стрыманымі. Аўтар з дапамогаю сатыры малюе карціну сямейнага быту, дзе мужык і жонка не могуць прыйсці да паразумення:
           Яніна Людвікаўна ганарыцца сваёй сям’ёй. Да 82 – годдзя з дня нараджэння свайго бацькі, Сідоркі Людвіка Людвікавіча яна напісала цэлую вершаваную аповесць “З жыцця роду маракоў”, дзе ў цікавай форме распавяла аповед пра яго жыццё: успомніла і маладосць, і гады вайны, знаёмства з жонкай і сталасць. З асаблівым гонарам  піша Яніна Людвікаўна пра захаванне памяці аб продках:
Усіх успомнім сёння: дзеда, бабу,-
Няхай знаюць там, у небыцці:
Мы іх помнім, хоць зусім не зналі, 
Мы іх прадаўжаем у жыцці!
             Верш “Памяці бацькі” прасякнуты смуткам. Яніна Людвікаўна шкадуе, што ніколі больш не прыйдзецца пасядзець разам, што страціла яна дарадцу, які заўсёды дапамагаў у цяжкія хвіліны: А памылак зроблена багата.
І каб соль віны ярчэй адчуць,- 
Устань, пакрытыкуй нас, любы тата,
Будзем рады голас твой пачуць.
             Клопат пра родны край гучыць у вершы “Зэльвенскія вёскі”. Яніна Людвікаўна ўспамінае былую славу родных мясцін і падзяецца, што 
Зажывём ля дарогі – шашы,І ў Еўропу акно адкрыемНа адроджаным кірмашы! Сваім сябрам – бібліятэкарам прысвяціла паэтка верш з аднайменнай назвай, дзе паказала вартасці іх работы, якая для людзей здаецца часам нязначнай:Велічаюць паэтаў, вучоных, 

      На вяршыні яны, як заўжды,
      Ну, а мы – той вяршыні пачатак.
      Кім былі б яны ўсе, каб не мы?
 Для Яніны Людвікаўны бібліятэка – аптэка душы, і яна спадзяецца, што і для ўсіх людзей бібліятэка стане “храмам”. Шмат вершаў – прысвячэнняў узнікла падчас сустрэч з пісьменнікамі, якіх Яніна Людвікаўна запрашала ў госці ў сярэднюю школу №2. Ёсць у яе вершы пра Міхася Скоблу, Юрку Голуба, Валянціна Дубатоўку, Уладзіміра Мазго і іншых пісьменнікаў – землякоў. У 2005г. аддел бібліятэчнага маркетынгу Зэльвенскай цэнтральнай бібліятэчнай сістэмы выдаў зборнік вершаў паэтаў – бібліятэкараў “Паэзія – прафесіі натхненне”, куды ўвайшлі і творы Яніны Людвікаўны.

